
本作品收錄於《池北偶談/卷二十六#女俠》

新城令崔懋，以康熙戊辰往濟南。至章邱西之新店，遇一婦人，可三十餘，高髻如宮妝，

髻上加氈笠，錦衣弓鞋，結束為急裝。腰劍，騎黑衛極神駿，婦人神采四射，其行甚駛。

試問何人，停騎漫應曰：「不知何許人。」「將往何處？」又漫應曰：「去處去。」頃

刻東逝，疾若飛隼。崔云：「惜赴郡匆匆，未暇躡其踪跡，疑劍俠也。」

從侄鵷因述萊陽王生言：順治初，其縣解官銀數千兩赴濟南，以木夾函之。晚將宿逆旅，

主人辭焉，且言鎮西北里許有尼庵，凡有行橐者，皆往投宿。因導之往。方入旅店時，

門外有男子著紅帩頭，狀貌甚獰。至尼庵，叩門久之，有老嫗出應。告以故，嫗云：「

但宿西廨，無妨。」役相戒勿寢，明燈燭、手弓刀以待曙。至三更，大風驟作，山門砉

然而辟。方愕然相顧，倏聞呼門聲甚厲，眾急持械謀拒之。廨門已啟，視之，即紅帩頭

人也。徒手握束香擲地，眾皆仆。比天曉，始蘇，銀已亡矣。急往市詢逆旅主人。主人

曰：「此人時遊市上，無敢誰何者，唯投尼庵客，輒無恙，今當往訴耳。然尼異人，吾

須自往求之。」

至則嫗出問故。曰：「非為夜失官銀事耶？」曰：「然。」入白。頃之，尼出，命嫗挾

蒲團跌坐。逆旅主人跪白前事。尼笑曰：「此奴敢來作此狡獪，罪合死。吾當為一決！」

顧嫗入，牽一黑衛出，取劍背之，跨衛向南山徑去。其行如飛，倏忽不見。

市人集觀者數百人。移時，尼徒步手人頭驅衛返，驢背負木夾函數千金，殊無所苦。入

門呼役曰：「來，視汝木夾函官封如故乎？」驗之，良是。擲人頭地上，曰：「視此賊

不錯殺卻否？」眾聚觀，果紅帩頭人也。羅拜謝去。比東歸，再往訪之，庵已空無人矣。

市人云：尼三、四年前，挾嫗俱來，不知何許人。常有惡少夜入其室，腰斬擲垣外，自

是無敢犯者。

此清朝作品在全世界都属于公有领域，因为作者逝世已经超过100年，且作品于1931年1

月1日之前出版。

